Namibiese Dorper is wêreldklas

Die Nasionale Dorperkampioenskappe in Keetmanshoop op 8 tot 10 September het gewys dat die Namibiese Dorper en Wit Dorper as wêreldklas gereken kan word. Sestien telers het ‘n totaal van  469 diere ingeskryf. Die beoordelaars,  Floors Nel van Namibië en John Dell en Koenie Kotze van Suid Afrika het ‘n moeilike taak gehad om die kampioene te selekteer.  

Die Teler van Kampioene by die Dorpers was Philip Strauss en die Wit Dorper se Teler van Kampioene was Samehaling Dorpers van Pieter en Helena van Schalkwyk. Hannes en Jomarie Visagie Dorpers het die toekenning gekry as Beste Nuweling. 

Gedurende die prysuitdelingsfunksie het John Dell die Namibiese Telersgenootskap geluk gewens met uitstaande kwaliteit diere, maar ook met die genootskap se goeie organisasie, kommunikasie en positiwiteit. 

Hy het die aanpasbaarheid van die Dorper uitgewys as een van die belangrikste kwaliteite van die ras, wat dit ‘n ras maak wat wêreldwyd in aanvraag is. Hy het vertel van ‘n man in Switserland wat in die Alpe met Dorpers boer. ‘n Ram van hom het verlore geraak en na die winter het hy sy ram weer teruggevind – lewendig!  Hy het ook besoek gehad van ‘n agent uit China waar hulle op die noordgrens met Dorpers boer in temperature wat wissel van -25˚C in die winter tot 40˚C in die somer. 

Freddie Dreyer, President van die Namibiese Dorpertelersgenootskap is baie tevrede met die afloop van die kampioenskappe en baie trots op die Dorperras. 

Die Namibiese Dorper is uniek in die sin dat geen groeistimulante op die diere gebruik word nie en geen diereprodukte in die voer van die diere ingesluit word nie. 

Die Namibiese telers fokus daarom baie op seleksie, veral met die doel om groei en aanpasbaarheid te verbeter.  Hulle beweeg weg van die droeër tipe dier na ‘n meer funksionele tipe dier. Die Dorpers by die kampioenskappe het reeds resultate van hierdie verandering getoon deurdat hulle meer lyfvet bevat. 

Die ses-en agttand kategorie, wat vroeër nie deel uitgemaak het van die kampioenskappe nie, is ook hierdie jaar ingesluit. Die doel hiermee was om aan boere met kommersiële kuddes te wys dat Dorpers op so ‘n hoë ouderdom steeds goed kan beweeg. Agttand-ooie van twee tot ses jaar sowel as ramme is ingeskryf vir die kampioenskappe en het bewys dat die ras wel ‘n goeie loopvermoë het. 

Vir die Dorpertelersgenootskap was hierdie jaar se nasionale kampioenskappe ook ‘n eerste waar die nuwe registrasiestelsel in gebruik geneem is – dit is die gebruik van rekords soos bv. lammers geproduseer. Slegs diere wat geproduseer het, kon ingeskryf word. Hulle beoog om teen 2010 die registrasieprogram ten volle geimplementeer te hê met groeisyfers. Hulle doel is om in 2010 op die Dorper topramveiling alle ramme met groeisyfers te verkoop. Deel van hierdie implementeringsproses was reeds deur die kriteria van die kampioenskappe dienooreenkomstig aan te pas. 

Freddie sien die Dorper as op die regte pad. Die genootskap ondersteun enige inisiatiewe wat die ras bevorder. 

Huidig is daar ‘n veldramprojek deur Dorper 21 waar ramme van verskillende telers onder dieselfde omstandighede getoets word. Dit wys ook die toewyding wat getoon word aan telers wat slegs veldramme produseer. 

Hulle skou ook in die kommunale areas en bedien boere hier met advies, beoordelingskursusse en doen ook beoordeling tydens skoue. Vier opkomende boere het reeds aangesluit by die Dorpertelersgenootskap. 

Die Namibiese Dorpertelersgenootskap het ook ‘n samewerkingsooreenkoms met die Brasiliaanse telersgenootskap. Daar is huidig nog net 7000 Dorpers in Brasilie maar daar is groot belangstelling in die Dorper en die Brasiliane maak van Namibiese kundigheid gebruik. Freddie was onlangs op besoek in Brasilie en het hulle na die kampioenskappe uitgenooi. ‘n Verteenwoordiger van die Brasiliaanse Telersgenootskap en die Inspekteur van Rasse in Brasilie het die kampioenskappe bygewoon en was baie beindruk met wat hulle gesien het. Hy bevestig ook die aanpasbaarheid van die Dorper wat dit ‘n ras maak wat internasionaal in aanvraag is. 

Die Namibiese Dorpertelersgenootskap het in 2005 afgestig van die Suid-Afrikaanse telersgenootskap.  As president van die genootskap is Freddie baie positief oor die toekoms en verwelkom hy enige insette, voorstelle of versoeke wat kan bydra tot die ontwikkeling van die ras en die genootskap. 

Tydens die Dorperskouveiling wat deur Agra gehou is, was die duurste prys wat behaal is vir ‘n Dorperram van Freddie Dreyer wat vir N$20 000 verkoop is aan Gerhard Nel. 

Agra was een van die hoofborge van die kampioenskappe en deel die telers se toewyding tot investering in en groei van die plaaslike produk omdat Agra, soos die Namibiese Dorpertelers, trots Namibies is.  

